
ҚОРИН ПАРДАНИНГ ЖИНСГА ВА ЁШГА ХОС МОРФОФУНКЦИОНАЛ ТАВСИФИ 

Рахимов Б.К., Расулов Ҳ.А., Абдуллаева И.Х. 

Тошкент педиатрия тиббиёт институти 

 Резюме

Мазкур мақола қорин парданинг тузилиши ва функционал анатомияси хусусидаги

замонавий илмий адабиётларда ёритилган маълумотларни таҳлилига қаратилган. Илмий 

таҳлил асосида адабиётларда кўпроқ қорин парданинг макроскопик тузилиши ва 

топографияси ҳамда қон ва лимфа тузилмалари, ҳужайравий таркиб топиши ёритилган. 

Лекин қорин парданинг локализацияси бўйлаб микроструктурасининг ёшга ва жинсга доир 

хусусиятлари жуда кам ўрганилган. Айрим патологияларда (битишма касаллиги, 

перитонитлар ва эндометриоз касаллиги) иммунокомпетент ҳужайраларнинг маҳаллий 

реакцияси ўрганилишига қарамай, семиз ҳужайраларнинг ёш даврлари динамикасидаги 

морфофункционал ўзгаришлари асосли илмий тадқиқ этилиши талаб қилинади. 

Калит сўзлар: қорин парда, ҳужайра элементлари, морфология 

МОРФОФУНКЦИОНАЛЬНАЯ ХАРАКТЕРИСТИКА БРЮЩИНЫ В ВОЗРАСТНОМ И 

ПОЛОВОМ АСПЕКТЕ 

Рахимов Б.К., Расулов Х.А., Абдуллаева И.Х. 

Ташкентский педиатрический медицинский институт 

 Резюме

Данная статья ведется анализ данных оснащённые современной научной литературой по

функциональную анатомию и строение брюшины. На основании научного анализа определено, 

что в публикациях на много освещён макроскопическое строение брющины, ее клеточный 

состав и топография кровеносной и лимфатической структур. Но мало изучено возрастная и 

половая микроструктура брющины в зависимости от локализации анатомических частей. Не 

смотря изученности местной реакции иммунокомпетентной клетки в некоторых 

патологических процессах (спаечная болезнь, перитониты и эндометриоз), требуется 

необходимость исследований морфофункциональных изменений возрастной динамики тучных 

клеток. 

Ключевые слова: брющина, клеточные элементы, морфология 

MORPHOFUNCTIONAL CHARACTERISTICS OF THE PISTONE IN AGE AND 

GENDER ASPECT 

Rakhimov B.K., Rasulov Kh.A., Abdullaeva I.Kh. 

Tashkent Pediatric Medical Institute 

 Resume

This article reflects the functional anatomy and structure of the peritoneum, equipped with modern

scientific literature, which is focused on data analysis. Based on the study, the cellular composition and 

topography of the circulatory and lymphatic systems are highlighted. But the age and gender 

microstructure of the localization of the peritoneum has been little studied. In some pathological 

processes (adhesive disease, peritonitis and endometriosis), the study of the local reaction of an 

immunocompetent cell requires a scientific study of the morphofunctional study of the age-related 

dynamics of mast cells. 

Key words: peritoneum, cellular elements, morphology 

Долзарблиги 

  оринпарда қорин бўшлиғи девори ва унинг  ичида  жойлашган  аъзоларни  қоплаган  сероз

   пардадир. У икки: қорин бўшлиғи деворини қоплаган париетал қоринпарда ва ички 

аъзоларни ўраган висцерал қоринпардадан иборат. Бу икки варақ бир-бирининг узлуксиз 

давоми бўлиб эркакларда ташқи муҳит билан алоқаси бўлмаган (аёлларда бачадон найининг 

қорин бўшлиғига очилган тешиги орқали ташқи муҳит билан қўшилувчи) қоринпарда 

бўшлиғини ҳосил қилади. Бу бўшлиқ париетал ва висцерал қоринпарданинг ўртасида тор ёриқ 

шаклида жойлашади. Унинг ичида қоринпарда юзасини намлаб, аъзоларнинг эркин ҳаракатини 

таъминлаб турувчи оз миқдордаги сероз суюқлик бўлади [1,3,10,14]. 

Қоринпарданинг умумий сатҳи ўртача 1,71 м2 га тенг бўлиб, уст томондан мезотелий 

ҳужайралари билан қопланган. Қоринпарда билан қорин девори ўртасида таркибида ёғ 

тўқимаси бўлган сероз ости асоси бор. Унинг қалинлиги ҳамма ерда бир хил эмас. Диафрагма 

соҳасида бу қатлам бўлмай, қориннинг орқа деворида яхши ривожланиб буйрак, буйрак усти 

бези ва бошқа аъзоларни ўраб туради. Қоринпарда қорин бўшлиғи деворидан аъзоларга ёки 

аъзолардан аъзоларга ўтиш жойларида бурмалар, бойламлар, чуқурчалар ва тутқичлар ҳосил 

қилади [2,19,22]. 

Қориннинг олдинги деворини қоплаган париетал қоринпарда юқорига диафрагманинг 

пастки юзасига ўтади. Диафрагманинг пастки юзасидан қоринпарда ўроқсимон, тожсимон, ўнг 

ва чап учбурчакли бойламларни ҳосил қилиб жигарга ўтади. Қоринпарда олд томондан 

жигарнинг пастки қиррасини, орқа томондан орқа қиррасини айланиб ўтиб, унинг висцерал 

юзасини қоплайди [1,2,8].  

Ўнг бўлакдан қоринпарда ўнг буйракнинг юқори учига жигар-буйрак бойламини ҳосил 

қилиб ўтади. Жигар дарвозасидан эса қоринпарданинг икки варағи — дупликатураси (биттаси 

дарвозага жигарнинг пастки юзасини олд томонидан, иккинчиси орқа қисмидан) ошқозоннинг 

кичик эгрилигига жигар-ошқозон бойламини ва ўн икки бармоқ ичакнинг юқори қисмига 

жигар-ўн икки бармоқ ичак бойламини ҳосил қилиб ўтади. Бу иккала бойлам бир-бирининг 

давоми бўлиб, биргаликда кичик чарви деб аталади. Ошқозоннинг кичик эгрилигида жигар-

ошқозон бойлами икки вараққа ажралиб унинг олдинги ва орқа деворини қоплаб ошқозоннинг 

катта эгрилигида улар яна бирикади. Сўнгра кўндаланг-чамбар ичак ва ингичка ичак 

қовузлоқлари олдидан пастга тушиб катта чарвининг олдинги қатламини ҳосил қилади. Унинг 

ошқозон катта эгрилиги билан кўндаланг чамбар ичак ўртасидаги қисми ошқозон-чамбар ичак 

бойлами деб аталади. Катта чарвининг олдинги қатлами маълум соҳада орқага қайрилиб, унинг 

орқа қатламини ҳосил қилади. Кўндаланг чамбар ичакка етиб боргач, катта чарвининг орқа 

қатлами кўндаланг чамбар ичакнинг чарви тасмаси ва унинг тутқичига бирикади. Кўндаланг 

чамбар ичакнинг тутқичидан юқорида бу қатламлар париетал қоринпардага ўтиб, ошқозон 

ости безини олд томондан қоплайди ва қорин бўшлиининг орқа деворига ўтиб кетади. Катта 

чарвининг олдинги ва орқа қатламлари ўртасида ёғ тўқимаси бўлади [3]. 

Қоринпарданинг ошқозон катта эгрилигидан чиққан икки варағи чапга талоқ дарвозасига 

йўналиб ошқозон-талоқ бойламини, ошқозоннинг кардиал қисми билан диафрагма ўртасида 

ошқозон-диафрагма бойламини ҳосил қилади. 

Қориннинг олдинги деворини қоплаган париетал қоринпарда киндик билан қов симфизи 

ўртасида 5 та бурма: тоқ ўртадаги киндик бурмаси, жуфт медиал ва латерал киндик 

бурмаларини ҳосил қилади. Ўртадаги киндик бурмасида ҳомилада қовуқнинг учидан 

киндикгача борувчи битиб кетган сийдик йўли ётади. Медиал киндик бурмасида битиб кетган 

киндик артерияси, латерал бурмада эса пастки қорин усти артерияси жойлашади. Қовуқ устида 

ўртадаги киндик бурмасининг ён томонларида ўнг ва чап сийдик қопчаси устидаги чуқурча, 

медиал ва латерал бурмалар ўртасида медиал чов чуқурчаси жойлашади. Латерал бурмадан 

ташқарида латерал чов чуқурчаси бўлиб, унга чов каналининг чуқур тешиги тўғри келади 

[4,7,21,28]. 

Қориннинг олдинги деворини қоплаган қоринпарда ён томонга йўналиб ўнг томондан 

қориннинг орқа деворига ўтиб, кўричак ва чувалчангсимон ўсимтани ҳамма томондан ўраб 

унинг тутқичини ҳосил қилади. Қоринпарда кўтарилувчи чамбар ичакни олд ва икки ён 

томондан ўраб, ўнг буйракнинг пастки қисмининг олдинги юзасидан ўтади. Сўнгра ички 

томонга йўналиб белнинг квадрат мушаги ва сийдик найининг олдидан ўтиб, ингичка ичак 

тутқичи илдизи олдида тутқичнинг ўнг варағига айланади. Тутқич илдизида унинг чап варағи 

Қ

қорин деворининг орқа томонини қоплаган қоринпардага ўтади. Ингичка ичак тутқичи 

юқоридан пастга, чапдан ўнгга II бел умуртқаси соҳасидан думаза-ёнбош бўғимигача қия 

жойлашган. Унинг узунлиги 15-18 см, тутқичнинг эркин қисми илдизга бараварлашиш учун 

18-20 та қовузлоқ ҳосил қилади. Тутқичнинг икки варағи ўртасидан қон, лимфа томирлар ва 

нервлар ўтади. Сўнгра қоринпарда чапга томон чап буйрак пастки қисмининг олдинги 

юзасидан ўтиб, пастга тушувчи чамбар ичакни уч: олд ва икки ён томондан қоплайди. Унинг 

пастки қисми сигмасимон чамбар ичакни ҳамма томондан ўраб сигмасимон чамбар ичак 

тутқичини ҳосил қилади. Кейин қоринпарда қориннинг ён деворидан олдинги деворига 

бурилади [3].  

Қориннинг орқа деворидан пастга йўналган қоринпарда тўғри ичак юқори қисмини ўраб 

қолмай, унинг ўрта қисмини ва сийдик-таносил аъзоларини ҳам қисман ўрайди. Эркакларда 

тўғри ичакни олдинги юзасини ўраган қоринпарда тўғри ичак-қовуқ чуқурчасини ҳосил қилиб, 

қовуқнинг орқа, кейин устки юзасидан ўтиб қориннинг олдинги деворини қоплаган 

қоринпардага давом этади.  

Аёлларда қоринпарда тўғри ичакнинг олдинги юзасидан қиннинг юқори қисми орқа 

деворига, ундан юқорига кўтарилиб бачадон орқасидан, сўнгра олдидан қовуққа ўтади. Бунда 

тўғри ичак билан бачадон ўртасида тўғри ичак-бачадон чуқурчаси, қовуқ билан бачадон 

ўртасида эса қовуқ-бачадон чуқурчаси ҳосил бўлади. 

Қорин парданинг ўзига хос хусусиятлари ва унинг шикастловчи омилларга нисбатан 

чидамлилиги физиологик шароитларда қорин бўшлиғидан ҳужайраларнинг элиминацияси 

учун шароит яратади. Хусусий томирлар тизимининг йўқлиги, перитонеал суюқлик ва унинг 

маҳсули билан доимий алоқа, кичик чаноқ ва ундаги аъзоларда патологик жараёнларнинг 

бўлиши табиий ҳимоя тизимларининг издан чиқишига олиб келувчи омиллар йиғилишига 

сабаб бўлади.  

Аслида қорин парда мезотелийсининг адгезив хусусиятлари антиадгезив хусусиятлар билан 

ўзаро мувозанатда бўлади. Мезотелийнинг адгезив хусусиятлари деганда қорин парда 

мезотелийсининг қорин бўшлиғидаги жароҳатларни тезда қамраб олиш хусусияти 

тушунилади. Қорин парда адгезив хусусиянинг пасайиши қорин бўшлиғидаги яллиғланиш 

жараёнининг генерализациясига (турли шаклдаги перитонитга) олиб келади. Шикастланишга 

нисбатан қорин парданинг физиологик реакцияси шикастланган ўчоқни чегаралашга 

қаратилган битишма ҳосил қилиш жараёнидан иборат бўлади.  

Қорин парда мезотелийсининг антиадгезив хусусиятларини йўқотиши қорин парданинг 

париетал ва висцерал варақларининг ўзаро ёпишиб қолишига олиб келади. Ушбу ёпишишлар 

битишмалар деб аталади. Битишмалар ҳосил бўлиш жараёни «битишма касаллиги» деб 

аталувчи  белгилар мажмуасини келтириб чиқариши мумкин. 

Қорин парда 6 қаватдан иборат [7]: 

• мезотелий;

• чегаравий мембрана;

• юзаки толали коллаген қават;

• юзаки ориентацияланмаган эластик толалар тўри;

• чуқур бўйлама эластик тўр;

• коллаген толаларнинг чуқур панжарасимон қавати.

Коллаген толаларнинг чуқур панжарасимон қавати қорин парданинг ҳаракатчанлигини 

белгилаб беради, қон ва лимфатик томирларга, асаб чигалларига эга. 

Қорин парданинг, хусусан, уни озиқлантирувчи томирларнинг иннервациясини симпатик ва 

парасимпатик асаб тизимининг кўп сонли чигалларининг шохчалари таъминлайди. 

Париетал қорин парда (висцералга нисбатан) кучлироқ ифодаланган оғриқ сезгисига эга 

(орқа мия асаб тизими билан иннервацияси ҳисобига) [13]. 

Қорин парда у қоплаб турган аъзо ҳисобига қон билан таъминланади. Ингичка ичак 

соҳасида тўғри тутқич артериялари ичак деворига киришдан олдин сероз қаватга 1-2 шохча 

беради. Қорин пардада улар 5 мм гача масофада кузатилади. 

Париетал қорин парданинг қон билан таъминлаш тизимининг асосини кенг ҳалқали 

полигонал тўр ҳосил қилади, у артерио-артериоляр анастомозлардан ташкил топади [10,24]. 

Қорин парданинг қон томирлар қавати (капиллярлар) бевосита мезотелий остида 

жойлашади. Артерия и веналар, артериола и венулалар чуқур панжарали коллаген қаватда 

жойлашади [15]. 

Қорин пардадан қон дарвоза венаси ва пастки кавак венаси тизимлари орқали олиб 

кетилади.  

Қорин парданинг лимфа оқиш тизими яхши ривожланган, негаки лимфатик тизимнинг 

функционал нуқтаи назардан энг аҳамиятли қисми унинг илдизлари (лимфатик капиллярлар) 

бўлиб, уларда лимфа ҳосил бўлади. Ушбу капиллярлар, асосан, қопловчи пардаларда (шу 

жумладан қорин пардада) энг кўп жойлашган бўлади [25]. 

Микроциркулятор даражада қон айланиши ва лимфа оқиши тизимларида фарқ бўлади. 

Лимфа микроциркуляциясининг ўзига хослиги шундан иборатки, у (эволюцион ва генетик 

ёпиқ морфологик цикл бўлган қон микроциркуляциясидан фарқли ўлароқ) ярим очиқ 

тизимдир. Лимфа микроциркуляцияси тизими тўқималараро бўшлиқдаги кўр ўсимталар – 

лимфатикслардан бошланади. Макродаражада лимфа оқиш тизими вена йўллари билан яқин 

алоқада бўлади.  

Қорин пардадаги қон айланиши ва лимфатик микроциркуляцияларининг ўзаро муносабати 

(венулалар орқали фильтрация ва лимфатик капиллярлар орқали резорбциянинг нисбати) 

тўқима гомеостазини белгилаб берувчи микроциркуляциянинг умумий гидродинамик 

қонуниятларига бўйсунади [11]. 

Диафрагма қорин пардасининг лимфатик микротомирлари – терминал лимфатик лакуналар 

қорин бўшлиғидаги суюқликнинг резорбциясида алоҳида аҳамиятга эга. Улар қорин бўшлиғи 

билан мезотелиоцитлар орасида субмикроскопик тешиклар – стоматлар орқали алоқа 

қиладилар. Ўз навбатида стоматлар лимфатик лакуналар билан алоқа қилувчи каналларга 

очилади. 

Терминал лимфатик лакуналар микроциркулятор оқимнинг резорбтив фаолиятини 

тўлдирувчи ягона унсур эмас. Резорбциянинг жадаллигига нафас ҳаракатлари ҳамда ичак 

перистальтикасининг ҳам таъсир қилиш эҳтимоли бор [5,12,23]. 

Маълумки, микроциркуляция одам эмбрионал ривожланишининг 2-3 ойлигидан бошланиб, 

нафақат ҳужайра, тўқималар ва аъзоларнинг таъмали ва дифференция даражасини белгилаб 

беради, балки томир орқали фильтрация воситасида тўқималар гомеостазини қўллаб 

қувватлайди ва гидродинамика шароитлари ҳамда томир ичи информация спектрига боғлиқ 

бўлади [6,11,12]. 

Қорин парданинг тузилиши айни пайтда ички аъзоларни ҳам маҳкам ушлаб туради (ичак 

қовузлоқлари, жигар, қораталоқ, сийдик-таносил аъзоларининг кескин силжишига йўл 

қўймайди), ҳам ўз ҳолига қўйиб беради, масалан, ичак перистальтикасига ҳалақит бермайди.   

Сув-электролит алмашинуви жараёнларида иштирок этиш орқали қорин парда гомеостазни 

қўллашда иштирок этади.  

Қорин парданинг ҳимоя функцияси яллиғланиш ўчоқларини чегаралашда намоён бўлади. 

В.С.Пауков ва О.Я.Кауфманларнинг маълумотларига кўра (1987 й.), оқ каламушларда кўричак 

гумбазининг шикастланган соҳаси қорин бўшлиғи ёпилгач, 15-20 дақиқа ўтиб барча ҳолларда 

катта чарви билан ёпилган бўлади (у, маълумки, қорин пардадан ҳосил бўлган) [18]. 

Қорин парданинг ҳимоя хусусиятини таъминловчи иккинчи компонент бу макрофаглардир 

[17]. Резидент макрофаглар (монобласт генезли, узоқ яшовчи ҳужайралар) ва перитонеал 

макрофаглар (стимуляция қилинган макрофаглар деб ҳам аталади) фарқланади. 

Резидент макрофаглар сигнал ҳужайралар бўлиб, улар тўқима ичи гомеостази бузилишини 

биринчи бўлиб сезади ва бу ахборотни бошқа ҳужайравий тизимларга узатади. 

Стимулланган макрофаглар – моноцитларнинг ҳосиласи бўлиб, қорин бўшлиғида у ерга ёт 

моддалар (крахмал, глюкоза, микроблар) киритилган сўнг пайдо бўлади ва перитонеал 

экссудатнинг таркибига киради [14]. 

Макрофагларнинг ҳимоя функцияси қуйидагилар билан аниқланади: 

1. Уларнинг фибринолиз тизими фаолиятини бошқариш ва организмга тушган ёт

моддаларни қайта ишлаш – иммуноген хусусиятлари билан. 

2. Фагоцитловчи мононуклеар тизимнинг мавжудлиги билан (қорин пардадаги

заҳарсизлантириш жараёнлари фақат шу билан боғлиқ). 

Таҳлил қилинган адабиёт манбаларида келтирилишича қорин парда ҳосилалари орасида 

унинг бўшлиғини ҳимоя қилиш фаолияти асосан катта чарви томонидан таъминланишини 

морфологик текширувлар тасдиқлайди. Иммунологик текширишлар катта чарвида 

иммунокомпонент ҳужайралар: макрофаглар, лимфоцитларнинг турли субпопуляцияси ва 

бошқаларни аниқлаш имконини берган. Катта чарвида структур жиҳатдан фибробластлар, 

адипоцитлар, мезотелий ва эндотелий ҳужайралари, шунингдек функционал жиҳатдан 

макрофаглар, стромал ҳужайралар, капилляр эндотелийлари ва миграцияланувчи 

лимфоцитлар, гранулоцитлар, моноцитлар бўлиши аниқланган [5,26]. 

Қорин бўшлиғидаги Т- и В-лимфоцитлар қуйидаги умумийлик касб этади: В- ва Т- 

ҳужайралар ноодатий локал дифференциаллашувга эга; – нисбатан ўзига хос антигенни таниш 

хусусиятини белгилайди (антиген гуруҳларини тезкор аниқлаш); – улар орасида аутореактив 

ҳужайралар нисбати кўпроқ бўлиши. Бу В-лимфоцитлар субпопуляциясининг анча эрта 

эволюциясига мос келиб, тимусга боғлиқ бўлмаган антигенларга иммун жавобни таъминлайди. 

Ушбу эмбрионал даврда суяк кўмигида ҳосил бўлиб, чарвида лимфопоэзни таъминлайди ва 

қорин бўшлиғига миграцияси натижасида ўз-ўзини қўллаб-қувватлаш хусусиятини сақлаб 

қолади [12]. 

Хулоса 

Ўрганилаётган масала юзасидан мавжуд адабиётлар мазмуни илмий йўналишларини 

инобатга олган ҳолда учга бўлиш мумкин.  

Биринчидан, аксарият адабиётларда қорин парданинг макроскопик тузилиши ва қорин 

бўшлиғи аъзоларига нисбатан топографик мазмун моҳияти тўлалигича баён этилган бўлса, 

иккинчидан қатор адабиётларда қоринпарда ва унинг ҳосилаларининг шаклланиши ҳамда қон 

ва лимфа тузилмаларининг жойлашуви ўрганилган.  

Учинчидан, кам сонли ишларда ҳужайравий таркиб топиши ва уларнинг иммун 

хусусиятлари ёритилган.  

Лекин қорин парданинг локализацияси бўйлаб микросструктурасининг ёшга ва жинсга доир 

хусусиятлари жуда кам ўрганилган. Мавжудлари ҳам бир-бирини тўлиқ тўлдирмайди. Айниқса 

турли патологияларда (битишма касаллиги, перитонитлар ва эндометриоз касаллиги) 

иммунокомпетент ҳужайраларнинг маҳаллий реакцияси ўрганилишига қарамай, семиз 

ҳужайраларнинг ёш даврлари динамикасидаги морфофункционал ўзгаришлари асосли илмий 

тадқиқ этилиши талаб қилинади. 

